
გ ა დ ა წ ყ ვ ე ტ ი ლ ე ბ ა
საქართველოს სახელით

28.12.2018 წელი ქ.

ოზურგეთი

ოზურგეთის რაიონული სასამართლო

მოსამართლე გიორგი ზვიადაძე

სხდომის მდივანი მამუკა ჩავლეშვილი

მოსარჩელე: გ----------------შვილი

მოპასუხე: ოზურგეთის მუნიციპალიტეტის საკრებულო

წარმომადგენელი: ე--------------იძე

დავის საგანი: ფულადი კომპენსაციის დაკისრება

აღწერილობითი ნაწილი

1. სასარჩელო მოთხოვნა

1.1. დაეკისროს მოპასუხე მხარეს მოსარჩელის სასარგებლოდ ფულადი

კომპენსაცია ბოლო თვის ხელფასის სამმაგი ოდენობით.

2. მოპასუხეების პოზიცია

2.1. მოპასუხე მხარემ სარჩელი არ ცნო.

3. დადგენილი ფაქტობრივი გარემოებები

3.1. მოსარჩელე მხარის განმარტებით 2014 წლის 02 აგვისტოს აირჩიეს

ოზურგეთის საკრებულოს სამანდატო, საპროცედურო და ეთიკის კომისიის

თავმჯდომარედ, ხოლო 2015 წლის 04 მაისს ქ. ოზურგეთის საკრებულომ

მოახდინა მოსარჩელის გადაყენება დაკავებული თანამდებობიდან. ვინაიდან

თანამდებობიდან გადაყენების მომენტში ხელფასი შეადგენდა 1500 ლარს

მოსარჩელე ითხოვს კომპენსაციას 4500ლარის ოდენობით.

სამოტივაციო ნაწილი

4. შემაჯამებელი სასამართლო დასკვნა

4.1. საქმეში არსებული მასალებისა და მხარეთა ახსნა-განმარტებების მოსმენის,

სარჩელის ფაქტობრივი და სამართლებრივი საფუძვლიანობის შემოწმებისა და

საქმეში არსებულ მტკიცებულებათა სამართლებრივი შეფასების შედეგად

სასამართლო მივიდა იმ დასკვნამდე, რომ სარჩელი არ უნდა დაკმაყოფილდეს.

5. კანონები, რომლებითაც სასამართლომ იხელმძღვანელა

საქართველოს ადმინისტრაციული საპროცესო კოდექსის 22-ე მუხლი;

საქართველოს ზოგადი ადმინისტრაციული კოდექსის მე-2 მუხლი; საჯარო

რეესტრის შესახებ საქართველოს კანონის 21-ე, მე-2, 23-ე, მე-3, 23-ე, მუხლები;

6. სამართლებრივი შეფასება

6.1. საქართველოს ადმინისტრაციული საპროცესო კოდექსის 22-ე მუხლის

თანახმად, სარჩელი შეიძლება აღიძრას ადმინისტრაციულ-სამართლებრივი

აქტის ბათილად ცნობის ან ძალადაკარგულად გამოცხადების მოთხოვნით.

6.2. ,,საჯარო სამსახურის შესახებ'' საქართველოს კანონის მესამე მუხლის ,,ი''

ქვეპუნქტის თანახმად ,,პოლიტიკური თანამდებობის პირი არის სახელმწიფო

რწმუნებული, სახელმწიფო რწმუნებულის მოადგილე, მუნიციპალიტეტის

საკრებულოს თანამდებობის პირი, მუნიციპალიტეტის მერი, მერის მოადგილე;''

6.3. ,,საჯარო სამსახურის შესახებ'' საქართველოს კანონის მეოთხე მუხლის

პირველი ნაწილის ,,ა'' ქვეპუნქტის მოქმედება არ ვრცელდება ,,სახელმწიფო-

პოლიტიკური თანამდებობის პირსა და პოლიტიკური თანამდებობის პირზე;''

6.4. ,,ადგილობრივი თვითმმართველობის შესახებ'' საქართველოს ორგანული

კანონის 41-ე მუხლის პირველი ნაწილის თანახმად ,,მუნიციპალიტეტის

საკრებულოს წევრი თავის უფლებამოსილებას ახორციელებს სამსახურებრივი

საქმიანობისაგან მოუწყვეტლად და უსასყიდლოდ. ანაზღაურებადია მხოლოდ

მუნიციპალიტეტის საკრებულოს თანამდებობის პირის საქმიანობა.''

ამავე მუხლის მეორე ნაწილის თანახმად ,,მუნიციპალიტეტის საკრებულოს

თავმჯდომარის თანამდებობრივი სარგოს ოდენობა განისაზღვრება „საჯარო

დაწესებულებაში შრომის ანაზღაურების შესახებ“ საქართველოს კანონის

შესაბამისად.''

,,საქართველოს შრომის კოდექსის'' პირველი მუხლის პირველი ნაწილის

თანახმად ,,ეს კანონი აწესრიგებს საქართველოს ტერიტორიაზე შრომით და მის

თანმდევ ურთიერთობებს, თუ ისინი განსხვავებულად არ რეგულირდება სხვა

სპეციალური კანონით ან საქართველოს საერთაშორისო ხელშეკრულებებით.''

ამდენად ვინაიდან მოსარჩელის შემთხვევაში ვრცელდება სპეციალური

კანონის მოქმედება, შრომის კოდექსით გათვალისწინებული დანაწესი

მოცემულ შემთხვევაში არ უნდა გავრცელდეს.

7. საპროცესო ხარჯები

7.1. საქართველოს სამოქალაქო საპროცესო კოდექსის 53.1 მუხლით, იმ მხარის

მიერ გაღებული ხარჯების გადახდა, რომლის სასარგებლოდაც იქნა

გამოტანილი გადაწყვეტილება, ეკისრება მეორე მხარეს, თუნდაც ეს მხარე

განთავისუფლებული იყოს სახელმწიფოს ბიუჯეტში სასამართლო ხარჯების

გადახდისაგან. თუ სარჩელი დაკმაყოფილებულია ნაწილობრივ, მაშინ

მოსარჩელეს ამ მუხლში აღნიშნული თანხა მიეკუთვნება სარჩელის იმ

მოთხოვნის პროპორციულად, რაც სასამართლოს გადაწყვეტილებით იქნა

დაკმაყოფილებული, ხოლო მოპასუხეს - სარჩელის მოთხოვნათა იმ ნაწილის

პროპორციულად, რომელზედაც მოსარჩელეს უარი ეთქვა. იმ მხარის

წარმომადგენლის დახმარებისათვის გაწეულ ხარჯებს, რომლის

სასარგებლოდაც იქნა გამოტანილი გადაწყვეტილება, სასამართლო დააკისრებს

მეორე მხარეს გონივრულ ფარგლებში, მაგრამ არა უმეტეს ამ კოდექსის 47-ე

მუხლის მე-2 ნაწილით გათვალისწინებული ოდენობისა.

სარეზოლუციო ნაწილი

სასამართლომ იხელმძღვანელა საქართველოს ადმინისტრაციული საპროცესო

კოდექსის პირველი, მე-2, მე-3, მე-4, მე-12, 32-ე მუხლებით, საქართველოს

სამოქალაქო კოდექსის მე-8, 55-ე, 244-ე, 248-ე, 249-ე, 257-ე, 364-ე, 367-ე, 369-ე

მუხლებით,

გ ა დ ა წ ყ ვ ი ტ ა

1. მოსარჩელე გ----------------შვილის სასარჩელო მოთხოვნა არ დაკმაყოფილდეს.

2. მხარეები გათავისუფლებული არიან სახელმწიფო ბაჟის გადახდისაგან.

3. გადაწყვეტილება შეიძლება გასაჩივრდეს სააპელაციო საჩივრის შეტანის

გზით, ქუთაისის სააპელაციო სასამართლოს ადმინისტრაციულ საქმეთა

პალატაში (მდებარე: ქუთაისი, ნიუპორტის ქუჩა № 32) ოზურგეთის რაიონული

სასამართლოს მეშვეობით (მდებარე: ოზურგეთი, ი. სიორიძის ქუჩა № 14)

მხარეთათვის, დასაბუთებული გადაწყვეტილების გადაცემიდან, 14

(თოთხმეტი)დღის ვადაში.

მოსამართლე გიორგი ზვიადაძე

